
    “Naxçıvan” Əlahiddə Sərhəd Di-
viziyasında hərbi hissənin yaradıl-
masının 27-ci ildönümünə həsr olun-
muş mərasimə hazırlıq barədə raport
verildikdən sonra hərbi hissənin
döyüş bayrağı sıra meydanına gə-
tirilib. Mərasim ümummilli liderimiz
Heydər Əliyevin və Azərbaycan
torpaqlarının azadlığı uğrunda can-
larından keçmiş şəhidlərin əziz xa-
tirəsinin yad edilməsi ilə başlayıb.
Azərbaycan Respublikasının Dövlət
Himni səsləndirilib.
    “Naxçıvan” Əlahiddə Sərhəd Di-
viziyasının komandiri, general-ma-
yor Niyaməddin Tağıyev hərbi his-
sənin şəxsi heyətini təbrik edərək
bildirib ki, mühüm strateji əhəmiyyət
kəsb edən Naxçıvanda 27 il bundan
öncə sərhədlərimizin mühafizəsini
həyata keçirən Naxçıvan Sərhəd
Dəstəsində Azərbaycanın üçrəngli
bayrağı dalğalandırılıb. Hərbi his-
səmizin keçmiş sovet sərhədçilə-
rindən təhvil alınması və hərbi his-
sənin yaradılması xalqımızın ümum-

milli lideri Heydər Əliyevin adı ilə
bağlıdır. Ulu öndər 1992-ci il sen -
tyabrın 29-da hərbi hissəmizdə ilk
andiçmə mərasimi keçirilərkən Azər-
baycan Respublikasında Sərhəd Qo-
şunlarının yaradılmasının məhz
Naxçıvandan başlandığını bəyan
edib.
    Diviziya komandiri qeyd edib
ki, ötən dövr ərzində hərbi hissənin
ərazisində geniş quruculuq işləri
aparılıb, müasir infrastruktur yara-
dılıb, maddi-texniki bazanın yaxşı-
laşdırılması sahəsində əhəmiyyətli
dəyişikliyə nail olunub, hərbi hissə
ən müasir silahlar, hərbi texnika və
radiorabitə sistemi ilə təchiz edilib.
    Daha sonra xidmətdə fərqlənən
hərbi qulluqçulara vaxtından əvvəl
hərbi rütbələr verilib, bir qrup hərbçi
fəxri fərman, təşəkkür, pul mükafatı
və qiymətli hədiyyələr ilə müka-
fatlandırılıb.
    Mərasim şəxsi heyətin  təntənəli
keçidi ilə sona çatıb.

- Pərviz HACILI

“Naxçıvan” Əlahiddə Sərhəd Diviziyasında
hərbi hissənin yaradılmasının 27-ci ildönümü

qeyd olunub

    Naxçıvan Muxtar Respublikası
Nazirlər Kabineti yanında İcbari
Tibbi Sığorta üzrə Dövlət Agentliyi
tərəfindən Şərur  rayonunda icbari
tibbi sığortanın tətbiqi ilə bağlı
tibb işçiləri üçün ikigünlük təlim
keçirilib. 

    Təlimi giriş sözü ilə Naxçıvan
Muxtar Respublikası Nazirlər Ka-
bineti yanında İcbari Tibbi Sığorta
üzrə Dövlət Agentliyinin İcbari
tibbi sığorta işinin təşkili şöbəsinin
müdiri Vüsal Məmmədov açıb. O
bildirib ki, Naxçıvan Muxtar Respub-
likası Ali Məclisi Sədrinin 2019-cu
il 25 yanvar tarixli Sərəncamı ilə

icbari tibbi sığorta 1 iyun 2019-cu il
tarixdən Şərur rayonunda tətbiq
olunmağa başlanıb. Qeyd edilib ki,
təlimin keçirilməsində məqsəd Şərur
Rayon Mərkəzi və Uşaq xəstəxa-
nalarında çalışan tibb işçilərini
icbari tibbi sığortanın tətbiqi qay-

daları, bununla bağlı klinik
protokollara uyğun tibbi xid-
mətlərin təşkili, agentliyə təq-
dim olunacaq hesabatların for-
ması, hazırlanması və təqdim
edilməsi qaydaları barədə mə-
lumatlandırmaqdır. 

Təlimin birinci günü  agen-
tliyin İcbari tibbi sığorta işinin

təşkili şöbəsinin aparıcı məsləhətçisi
Təranə Babayeva sığortaolunanın
tibb müəssisəsi tərəfindən necə qəbul
edilməsi və qeydiyyatının aparılması
haqqında məlumat verib. Səhiyyə
və sosial-iqtisadi təhlil şöbəsinin
baş məsləhətçisi Nazəni Rüstəmli
“Aylıq hesabatların tərtib və təqdim
olunma qaydalarının izah edilməsi”,

Maliyyə və təsərrüfat sektorunun
müdiri Nicat Əsgərov “İcbari tibbi
sığortanın maliyyələşmə formaları
və nümunəvi hesabat formalarının
təqdim edilməsi” mövzularında
slaydlar vasitəsilə ətraflı məlumat
veriblər. Sonra tibb işçiləri ilə birlikdə
mövzular müzakirə edilib. 
    Növbəti gün isə agentliyin əmək-
daşları Təranə Babayeva “Agentlik
əməkdaşları ilə xəstəxana işçilərinin
qarşılıqlı iş prinsipləri, göndərişlərin
yazılması və qeydiyyatının aparıl-
ması, icbari tibbi sığortanın prinsipi,
məqsədi, əhaliyə göstərdiyi xid-
mətlər”, Çilənay Qurbanlı isə “İcbari
tibbi sığortada klinik protokollara
uyğun tibbi xidmətlərin təşkili”
mövzularında slaydlar vasitəsilə
məlumat veriblər. 
    Sonda təlim iştirakçılarının su-
alları cavablandırılıb.   

       Naxçıvan Muxtar Respublikası
Nazirlər Kabineti yanında İcbari

Tibbi Sığorta üzrə Dövlət Agentliyi

İkigünlük təlim keçirilib

Øß ÃÐ
Doğma, canım-varlığım qədər
sevdiyim Azərbaycanım
mənim qibləgahımdır

Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır

    Son illər muxtar respub-
likada avtomobil yollarının
yenidən qurulması Naxçı-
vanın tranzit imkanlarını xey-
li artırıb. Bu tədbirlərin da-
vamı kimi növbəti layihə
olan Culfa-Ordubad avto-
mobil yolunun yenidən qu-
rulması davam etdirilir.
    Layihəyə əsasən həmin yolun
Culfa-Yaycı hissəsi 4 zolaqlı, Yay-
cı-Ordubad hissəsi isə ikizolaqlı hə-
rəkət hissəsindən ibarət olacaq.
Yolun Culfa rayonu ərazisindən ke-
çən hissəsində torpaqbərkitmə işləri
yekunlaşdırılıb, magistrala asfalt ör-
tük verilib. Hazırda yolun Düylün-
Dəstə kəndləri ərazisindən keçən
hissəsində yol yatağı genişləndirilir,
yeni körpü və suötürücülər tikilir,
digər hissələrdə torpaq işləri aparılır.
Ümumi uzunluğu 48 kilometr olan
yolun keçdiyi yerlərdə layihəyə əsa-
sən 120 su keçidi və 6 körpü salın-
ması, asfalt örtüyünü yağış suların-

dan qorumaq üçün yol kənarlarında
28 kilometr uzunluğunda su kana-
lının tikilməsi nəzərdə tutulub. Bu
quruculuq tədbirlərinin böyük bir
qismi artıq həyata keçirilib. Hazırda
yolun müxtəlif hissələrində tikinti
işləri davam etdirilir.
    Qeyd edək ki, Azərbaycan Res-
publikasının Prezidenti cənab İlham
Əliyev 2018-ci il may ayının 16-da
“Naxçıvan Muxtar Respublikasında
Culfa-Ordubad magistral avtomobil
yolunun tikintisi ilə bağlı əlavə təd-
birlər haqqında” Sərəncam imza-
layıb, yolun tikintisinə 30 milyon
manat vəsait ayrılıb.

Culfa-Ordubad avtomobil yolunun
yenidən qurulması davam etdirilir 

     Cari ildə də kənd təsərrüfatının
müxtəlif sahələri üzrə əldə olunmuş
irəliləyişlər bu sahədəki müsbət di-
namikadan xəbər verir. Belə ki, Nax-
çıvan Muxtar Respublikası Dövlət
Statistika Komitəsinin məlumatına
əsasən son beş il ərzində istər əkin
sahələrinin artımında, istərsə də ümu-
mi kənd təsərrüfatı məhsulu istehsa-
lında stabil artım qorunub saxlanılıb. 
    Muxtar respublikanın məhdud
torpaq resurslarının əkin dövriyyəsinə
qatılması istiqamətində həyata ke-
çirilmiş tədbirlər nəticəsində bu gös-
tərici cari ildə də artımla qeydə alınıb
və nəticədə, 2019-cu ilin məhsulu
üçün muxtar respublikada 62 min
970 hektar sahədə əkin aparılıb. Bu,
2018-ci ilin məhsulu üçün əkilmiş
sahədən 1035 hektar çoxdur.
    Ərzaq təhlükəsizliyində mü-
hüm əhəmiyyətə malik olan ta-
xılçılıqla yanaşı, kartofçuluğun
inkişafında da müsbət dinamika
saxlanılıb və 2019-cu ildə 3228
hektar sahədə kartof əkini aparılıb.
Bu da 2018-ci ildə əkilmiş sahədən
13 hektar çoxdur.
    Naxçıvan Muxtar Respublikası
Ali Məclisi Sədrinin 2016-cı il
8 fevral tarixli Sərəncamı ilə təsdiq
edilmiş “2016-2020-ci illərdə Nax-
çıvan Muxtar Respublikasında mey-
vəçiliyin və tərəvəzçiliyin inkişafı
üzrə Dövlət Proqramı”nın icrası
muxtar respublika əhalisinin meyvə
və tərəvəz məhsullarına olan tələ-
batının yerli istehsal hesabına təmin
edilməsinə və tələbatdan artıq möv-
sümi məhsulların ixracına geniş im-
kanlar yaradıb. 
    Aqrar sahənin infrastruktur tə-
minatında soyuducu anbarların və
istixana təsərrüfatlarının mühüm rolu
vardır. Bunların vasitəsilə ilboyu
əhalinin təzə meyvə-tərəvəz məh-

sullarına olan tələbatını
ödəmək mümkündür. Cari
ildə Şərur rayonunda bir
soyuducu anbar genişlən-
dirilib, Babək rayonunda
bir, Şərur rayonunda iki
soyuducu anbarın yara-
dılması, iki soyuducu an-
barın genişləndirilməsi
hazırda davam etdirilir.

Bundan əlavə, Babək rayonunda bir
istixana təsərrüfatı yaradılıb, Şərur
və Ordubad rayonlarının hər birində
bir istixana təsərrüfatının yaradılması
davam etdirilir. 
    Aqrar sahədə əl əməyinin müasir
texnikanın köməyi ilə azaldılması
təsərrüfatların rentabelli işləməsində
mühüm şərtdir. Bu baxımdan “Nax-
çıvan Aqrolizinq” Açıq Səhmdar
Cəmiyyətinin xətti ilə 2019-cu ilin
yanvar-iyun aylarında 309 müxtəlif
təyinatlı kənd təsərrüfatı texnikası
və texnoloji avadanlıq alınaraq
muxtar respublikaya gətirilib. Bu
dövrdə məhsul istehsalçıları 7079
tondan artıq mineral gübrə ilə təmin
olunub.
    Kənd təsərrüfatının əsas sahələ-
rindən olan heyvandarlığın inkişafı
cari ildə də diqqətdə saxlanılıb,
5 heyvandarlıq təsərrüfatı yaradılıb,
1 heyvandarlıq təsərrüfatı geniş-
ləndirilib. Hazırda 4 heyvandarlıq
təsərrüfatının yaradılması davam
etdirilir. Ümumilikdə, bank və kredit
təşkilatları tərəfindən bu sahəyə
cari ilin yanvar-iyun aylarında
4 milyon 60 min 100 manat kredit
verilib ki, bu da bir il öncəki göstə-
ricidən 59,7 faiz çoxdur. Nəticədə,
ölkəmizin əksər iqtisadi rayonlarında
qaramalın, qoyun və keçilərin sa-
yında bir il öncəyə nisbətən azalma
olub, muxtar respublikada isə, ək-
sinə, bu sahədə artım qeydə alınıb. 

    Arıçılığın daha da inkişaf etdi-
rilməsi məqsədilə Naxçıvan Muxtar
Respublikası Ali Məclisi Sədrinin
2016-cı il 18 noyabr tarixli Sərən-
camı ilə “2017-2022-ci illərdə Nax-
çıvan Muxtar Respublikasında arı-
çılığın inkişafı üzrə Dövlət Proqramı”
təsdiq edilib. 2019-cu ilin ilk altı
ayında bu sahədə müvafiq tədbirlər
görülüb, 4 arıçılıq təsərrüfatının ya-
radılması və 2 arıçılıq təsərrüfatının
genişləndirilməsi davam etdirilib.
Təsərrüfat subyektlərinə cari ilin
yanvar-iyun aylarında 241 min 100

manat kredit verilib. Bu,
2018-ci ilin müvafiq döv-
rü ilə müqayisədə 23,8
faiz çoxdur. Ümumilikdə,
cari ilin ilk altı ayında
kənd təsərrüfatı sahəsi ilə
məşğul olan təsərrüfat
subyektlərinə 5 milyon
83 min manat kredit ve-
rilib ki, bu da bir il öncəki

göstəricidən 66,7 faiz çoxdur. 
    Aqrar sektor ailə təsərrüfatları
üçün geniş fəaliyyət sahəsidir. “Nax-
çıvan Muxtar Respublikasında ailə
təsərrüfatlarının inkişafı ilə bağlı
tədbirlər haqqında” Naxçıvan Mux-
tar Respublikası Ali Məclisi Sədrinin
2017-ci il 22 noyabr tarixli və
2019-cu il 18 yanvar tarixli sərən-
camlarının icrası, 2019-cu ilin “Ailə
təsərrüfatları ili” elan olunması ailə
təsərrüfatlarının inkişafı istiqamə-
tində həyata keçirilən digər tədbirlər
və bu sahənin daim diqqətdə sax-
lanılması iqtisadiyyatın, xüsusilə
də aqrar sektorun inkişafına yeni
imkanlar yaratmaqdadır.
    Həyata keçirilmiş tədbirlərin nə-
ticəsi olaraq 2019-cu ilin yanvar-
iyun aylarında bir il öncəyə nisbətən
2,8 faiz çox, yəni 133 milyon 451
min 200 manatlıq kənd təsərrüfatı
məhsulu istehsal olunub. Bu dövrdə
muxtar respublikadan 40 milyon
358 min 700 ABŞ dolları dəyərində
kənd təsərrüfatı, o cümlədən meyvə
və tərəvəz məhsulları ixrac edilib.
    Göründüyü kimi, mürəkkəb tə-
bii-iqlim şəraitində iqtisadiyyatın
vacib sahəsi olan kənd təsərrüfatında
mühüm nəticələr əldə olunmaqda,
muxtar respublikanın ixrac potensialı
artmaqdadır. Bütün bunlar isə da-
yanıqlı iqtisadi inkişafın əsas şərti
kimi diqqəti cəlb edir. 

- Əli CABBAROV

Aqrar sahədə yüksək nəticələr qeydə alınıb
    Naxçıvan Muxtar Respublikasının sərt iqlim-hava şəraitinə və mürəkkəb
relyefə malik olmasına baxmayaraq, həyata keçirilən tədbirlər nəticəsində
burada aqrar sahənin inkişafı və ərzaq təhlükəsizliyinin təmin edilməsi
istiqamətində mühüm nəticələr əldə olunmaqdadır.

     Azərbaycan Milli Elmlər Akademiyasının (AMEA) Mərkəzi Elmi Ki-
tabxanasının “Vikipediya” Metodik Mərkəzinin könüllüləri tərəfindən Nax-
çıvanın tarixi, coğrafiyası, arxeologiyası, mədəniyyəti, memarlığı, qədim
sənətkarlığı, milli adət-ənənələri, musiqi alətləri, tarixi abidələri, görkəmli
elm, mədəniyyət, ictimai-siyasi xadimləri haqqında sistemli şəkildə onlarla
məqalələr yazılıb.
    Məqalələr tarixi faktlara və elmi mənbələrə əsaslanaraq hazırlanıb,
bir sıra məsələlərə aydınlıq gətirilib. “Vikipediya”da ardıcıl olaraq
məqalə yaradılması prosesi davam etdirilir.

Xəbərlər şöbəsi

“Vikipediya”da Naxçıvanla bağlı 
məqalələr yerləşdirilib

    “Kosmosdan Yer kürəsi son də-
rəcə  gözəl, çəhrayı bir rəngdə gö-
rünür. Yerə qayıdandan sonra hara
yolum düşürdüsə, həmin rəngi ax-
tarırdım.  Nəhayət, Naxçıvanda tap-
dım. Kosmosdan baxanda bütün Yer
kürəsi Naxçıvan torpağının rəngində
görünür”. 
    Rus kosmonavt-rəssamı Leono-
vun qədim və doğma diyarımıza
verdiyi bu dəyər hər bir naxçıvanlının
qəlbində böyük qürur hissi yaradır.
Mövcudluğu dövründə başı bəlalar
çəkən, torpaqlarına göz dikilən, yer-
altı və yerüstü sərvətləri düşmənlərə
gözdağı olan Naxçıvan heç kəsə baş
əyməyib, onun igid, yurdsevər oğul-
ları yurdumuzun hər qarışını vətən-
pərvərliklə qoruyublar, babalarımızın
dediyi “Torpaqdan pay olmaz” və-
siyyətinə əməl ediblər. Bu gün də
bu vəsiyyət naxçıvanlılar üçün
 yazılmamış qanundur... 
    Artıq qədim diyarımızın bütün
bölgələri inkişafın, tərəqqinin yeni
mərhələsindədir. Düşmənlə üz-üzə
dayanan “Qeyrət qalası” Sədərək
də eləcə... 1988-ci ildə başlanan ha-
disələrdən sonra dəfələrlə bu qədim
oğuz torpağında olmuşam. Burada
yaşanan həyatı görmüşəm. Dediyim
odur ki, bu bölgənin ən ağır döv-
ründən bu günə qədərki həyatı göz-
lərim önündə olub.  Sədərəyin tari-
xinə yazılan o qanlı-qadalı illər, on-
dan sonrakı dövr barədə dəfələrlə
yazılar qələmə almışam. 1988-ci il-
dən bu günə kimi keçilən yolu indi
hər bir naxçıvanlı yaxşı bilir. Odur
ki, onları yenidən xatırlatmaq fik-
rindən uzağam.  
    Ulu öndər Heydər Əliyevin uzaq-
görən siyasəti nəticəsində 1990-cı
il avqust ayının 28-də Sədərək kən-
dinin bazasında yaradılan eyniadlı
rayonun inkişafı, infrastrukturunun
gücləndirilməsi məqsədilə ötən dövr
ərzində mühüm tədbirlər həyata
keçirilib. Naxçıvan Muxtar Res-
publikası Ali Məclisi Sədrinin “Sə-
dərək rayonunun sosial-iqtisadi in-
kişafı haqqında” 2000-ci il 15 mart
tarixli Sərəncamına əsasən bu isti-
qamətdə irihəcmli layihələr real-
laşdırılıb, rayon özünün inkişaf və
tərəqqi yoluna qədəm qoyub. Yeri
gəlmişkən onu da vurğulayaq ki,
ölkə Prezidenti cənab İlham Əliyev
2010-cu ilin oktyabr ayında muxtar
respublikaya səfəri zamanı Sədərək
rayonunda da olub. Bir neçə ob-

yektin, o cümlədən yenidən qurul-
muş Heydərabad qəsəbəsinin açı-
lışında iştirak edib, ikimərtəbəli 16
fərdi yaşayış binası da həmin gün
istifadəyə verilib. Dövlət başçısı
qəsəbə sakinlərini təbrik edərək de-
yib: “... Gözəl evlər, binalar tikilib.
Qəsəbə yeni dövrə qədəm qoyur.
Bütün işlər ən müasir səviyyədə
görülübdür. Çox şadam ki, res-
publika rəhbərliyi bütün bu işləri
qısa müddət ərzində çox böyük
keyfiyyətlə gördü. Bu, doğrudan
da, böyük hadisədir. Heydərabad
qəsəbəsinin Azərbaycan tarixində
çox mühüm yeri vardır”.
    Bu tədbirlər cari ilin ötən dövrü
ərzində də davam etdirilib. Belə ki,
bəhs olunan dövrdə iqtisadiyyatın
və sosial sahələrin inkişafı üçün bü-
tün maliyyə mənbələrindən əsas ka-
pitala 11 milyon 11 min  manat həc-
mində investisiya yönəldilib. Bunun
da 9 milyon 767 min 100 manatı və
ya 88,7 faizi tikinti-quraşdırma işlə-
rinin payına düşüb. İyul ayının 2-də
ümummilli lider Heydər Əliyevin
ölkəmizə rəhbərliyinin 50 illiyi ərə-
fəsində rayonun Heydərabad qəsə-
bəsində yeni yaşayış binası, Su Mo-
nitorinq Laboratoriyası istifadəyə
verilib. Muxtar respublikada gömrük
infrastrukturunun yenidən qurulması
istiqamətində həyata keçirilən təd-
birlərin davamı olaraq hazırda Sə-
dərək Gömrük İdarəsi üçün yeni
kompleks inşa edilir.
    Ümumilikdə götürsək, bu gün
rayon mərkəzi Heydərabad qəsəbəsi,
həm Sədərək, həm də Qaraağac
kənd ləri müasirlik donundadır. Böl-
gənin bütün idarə, müəssisə və təş-
kilatları  müasir arxitektura üslu-
bunda işlənmiş və hərtərəfli şəraitlə
təmin olunmuş yeni binalarda fəa-
liyyət göstərirlər.  Sərhəd bölgəsinə
göstərilən dövlət qayğısının ifadəsidir
ki, rayonun hər iki kənd yaşayış
məntəqəsində  hər il 8-9 yeni ev
inşa edilir, fərdi avtomobillərin sayı
getdikcə artır. Sədərəklilərin gün-
güzəranlarının durmadan yaxşılaş-
masında  aqrar sahənin inkişafına,
insanların məşğulluğunun təmin
olunmasına böyük önəm verilməsi,
yeni istehsal sahələrinin yaradılma-
sına xidmət edən tədbirlər mühüm
əhəmiyyət daşıyır. 

    Sədərək daha çox aqrar rayondur.
Ötən illərdə bu sahədə qazanılan
təcrübə, bölgə sakinlərinin dədə-ba-
badan torpağa ən qiymətli sərvət
kimi  baxmaları və digər amillər
Sədərəkdə bu əvəzsiz nemətin hər
bir qarışından səmərəli istifadə edil-
məsini reallaşdırıb. Son illərdə ra-
yonda həyata keçirilən meliorasiya -
irriqasiya tədbirləri, bölgəyə yeni
kənd təsərrüfatı texnikalarının gəti-
rilməsi, torpaq mülkiyyətçilərinə
güzəştli kreditlərin verilməsi, onların
yüksək reproduksiyalı toxumlarla

təchiz edilməsi, istehsal olunan məh-
sulların satışındakı çətinliklərin ta-
mamilə aradan qaldırılması cari ilin
7 ayında da öz bəhrələrini verib.
Statistik rəqəmlərə nəzər salaq. Bəhs
olunan dövrdə kənd təsərrüfatı sek-
torunda 11 milyon 151 min manatlıq
məhsul istehsal edilib. 
    1 avqust 2019-cu il tarixə rayonda
2510 hektar dənli və dənli-paxlalı

bitkilərin əkini sahəsindən 8905 ton
məhsul yığılıb. Məhsuldarlıq orta
hesabla 35,5 sentner olub. Ayrı-ayrı
əkinçilik sahələri üzrə məhsuldarlıq
ötən ilin müvafiq dövrü ilə müqa-
yisədə artıb. Belə ki, 1718 hektar
buğda əkini sahəsindən 6082 ton,
754 hektar arpa əkini sahəsindən
2706 ton məhsul yığılıb. Ümumi-
likdə, rayonda 2472 hektar taxıl
əkini sahəsindən 8788 ton məhsul
istehsal edilib. Orta məhsuldarlıq
35,6 sentnerə çatdırılıb ki, bu da
muxtar respublika üzrə ən yüksək
rəqəmdir. Onu da qeyd edək ki, bir
neçə ildir, Sədərək rayonu bu sahədə
liderliyi əldə saxlayır.                      
    Rayonun torpaq mülkiyyətçiləri
38 hektar dənli-paxlalılar əkini sa-
həsindən 117 ton, 96 hektar kartof
əkilmiş sahənin 93,8 faizindən 1521
ton, 362 hektar tərəvəz bitkiləri əkil-
miş sahənin 93,9 faizindən 3067
ton, 182 hektar bostan bitkiləri əkil-
miş sahənin 90,7 faizindən 1559
ton, barverən meyvə bağlarından
537 ton məhsul yığıblar. 
    Bəhs olunan dövr ərzində rayonda
diri çəkidə 251 ton ət, 1338 ton
süd, 1048 min ədəd yumurta, 17,1
ton yun istehsal edilib. 
    Rayonda sahibkarlığın inkişafına
göstərilən qayğının ifadəsidir ki,
2019-cu ilin yanvar-iyul aylarında
1 milyon 865 min 400 manatlıq sə-
naye məhsulu istehsal olunub. 

    Bir məsələni xüsusi qeyd etməyə
ehtiyac duyuram. “Ailə təsərrüfatları
ili” elan edilən 2019-cu ildə rayonda
belə təsərrüfatların yaradılmasına
və onların fəaliyyətinə ciddi önəm
verilib. Bu gün rayonda Fuad Qə-
dimov, Elsevər Qazıyev, Nurəddin
Əliyev, Qafar Zeynalov, Arif Məm-
mədov, Mehparə Hüseynova kimi
ailə təsərrüfatı başçıları var. Onlar
müxtəlif emal və istehsal sahələri
ilə məşğuldurlar. Hər il muxtar res-
publikada keçirilən məhsul festival-
larında onlar da fəal iştirak edirlər.

Belə təsərrüfatların sayı isə getdikcə
artır. Bu da rayonun iqtisadi inkişa-
fında mühüm əhəmiyyətə malikdir.
    Bölgədə əhalinin məşğulluğunun
təmin edilməsi diqqət mərkəzində
saxlanılıb. Bəhs olunan dövr ərzində
rayon Məşğulluq Mərkəzi tərəfindən
77 nəfər qeydiyyata götürülüb, 69
nəfər işlə təmin olunub. Keçirilən
2 əmək yarmarkasında 25 nəfərə

göndəriş verilib, onların hamısı işə
qəbul edilib. Bu dövrdə 8 sədərəkli
özünüməşğulluq proqramına cəlb
olunub, onlara mal-qara verilib. 
    İlin ilk 7 ayı ərzində rayon Əha-
linin Sosial Müdafiə Mərkəzi “Sosial
müavinətlər haqqında” Azərbaycan
Respublikası Qanununun tətbiq edil-
məsi barədə Azərbaycan Respubli-
kası Prezidentinin 2006-cı il 14 fev-
ral tarixli Fərmanının, həmçinin “So-
sial müavinətlər haqqında Azərbay-
can Respublikası Qanununa dəyi-
şikliklər və əlavələr edilməsi barədə”
Azərbaycan Respublikası Qanunu-
nun icrasını diqqətdə saxlayaraq 264
pensiya, təqaüd və müavinət təyin
edilib. Mərkəz tərəfindən şəhid ai-
lələrinə, müharibə veteranlarına,
fəxri adlara görə verilən təqaüdlər,
sosial müavinətlər vaxtlı-vaxtında
ödənilib. 
    Bəhs olunan dövrdə rayon əha-
lisinə göstərilən xidmətlərin səviyyəsi
yüksəldilib. Bir vaxtlar mavi yana-
caq, elektrik enerjisi sarıdan çəkilən
əziyyətlər artıq yaddan çıxıb. Bu
qiymətli sərvətlərdən səmərəli isti-
fadə olunması üçün məqsədyönlü
tədbirlər diqqət mərkəzində saxla-
nılıb. Hər il xətlərdə təmir-bərpa

işləri aparılır, bu yanacaq növlərinin
fasiləsiz verilməsi təmin edilir. Ra-
yonda 1 avqust 2019-cu il tarixə
təbii qaz istehlakçılarının ümumi
sayı 2365 olub. Bunun 2289-u əhali,
76-sı qeyri-əhali abonentləridir. Bəhs
olunan dövrdə Qaz İstismar İdarəsinə
daxil olan müraciətlərə əsasən 62
yeni qaz çəkilişi olub. 78 sayğaca
mühafizə qutusu quraşdırılıb. İs-
tismarda olan daşıyıcı, paylayıcı
qaz kəmərlərinə və onların üzərində
olan kranlara, siyirtmələrə, qaztən-
zimləyiciyə, qazpaylayıcı şkaflara
texniki baxış keçirilib, aşkar edilən
nöqsanların aradan qaldırılması ilə
bağlı tədbirlər görülüb. Qazın tex-
noloji rejimə uyğun nəql olunmasını
təmin etmək də diqqətdə saxlanılıb.
7 ay ərzində qəza dispetçer xidmə-
tinə edilən 216 müraciət qeydiyyata
alınıb.
    Qaraağac kəndində 6, Sədərəkdə
9, Heydərabad qəsəbəsində 2 yeni
tikiliyə elektrik xətti çəkilib və
sayğac quraşdırılıb. Ümumilikdə,
sıradan çıxmış 68 sayğac yeni elek-

trontipli sayğacla əvəz olunub. 22
yeni dirək basdırılıb. Elektrik enerjisi
itkisini aşağı salmaq üçün məqsəd-
yönlü tədbirlər görülüb. Heydərabad
qəsəbəsində işıqlandırma sistemi tə-
mir edilib. 
    Digər sahələrdə həyata keçirilən
məqsədyönlü tədbirlər rayonun rabitə
sistemini də əhatə edib. Hər il ra-
yonda yeni telefon çəkilişləri davam
etdirilir. Abunəçilərin internetə çıxışı
təmin olunur. Təbii ki, bütün bunlar
sərhədçi ömrü yaşayan sədərəklilərə
böyük dövlət qayğısının ifadəsi kimi
diqqəti çəkir. Rayon mərkəzindəki
parkda görüşüb həmsöhbət olduğu-
muz ailə təsərrüfatı başçısı Fuad
Qədimov bildirdi ki, belə qayğının
davamlı xarakter alması sərhəd böl-
gəsinə qaynar həyat bəxş edib. Bu
gün hər bir sədərəkli heç nədən çə-
kinmədən qurur, yaradır. Çünki ar-
xasında güclü dövlətin və ordunun
dayandığını bilir. Bunları mənfur
qonşular da görür, Naxçıvanın belə
inkişafı onlara ən böyük zərbə və
cavab, gözdağıdır. Bu, hamımızı –
təkcə naxçıvanlıları deyil, hər bir
azərbaycanlını  ürəkdən sevindirir.
Çünki Vətən sərhəddən başlayır. Sə-
dərək də bu sərhədin bir hissəsidir. 

Alınmaz qalamız Sədərək düşmənə gözdağıdır
İnkişaf edən bölgələrimiz

    Bu gün bu keçilməz sərhəd bölgəmizin qovuşduğu işıqlı həyat tərzi ulu
öndər Heydər Əliyev ideyalarının işığı hesabına mümkün olub... Bu
işığın ziyası sərhəd bölgəsində heç vaxt sönməyəcək, sədərəklilər cari ilin
qarşıdakı dövrünü də uğurla başa vuracaqlar. 

- Muxtar MƏMMƏDOV

    Muxtar respublikamızda daxili
istehsalın artırılması müxtəlif növ
məhsullar üzrə tələbatın tam şə-
kildə ödənilməsinə imkan yaradıb.
Bu mənada, xüsusən yay aylarında
böyük tələbata malik olan pivə is-
tehsalı həmin sahədə idxaldan
asılı lığın aradan qaldırılmasına
və məşğulluq məsələlərinə də mü-
hüm təsir edir. 
    2006-cı ildən fəaliyyət göstərən
“Prestij Naxçıvan Pivəsi” Məhdud
Məsuliyyətli Cəmiyyətində çalışan
60-a yaxın işçi istehsal etdiyi məh-
sul üzrə keyfiyyət prinsiplərini ön
planda tutaraq istehlakçı məmnu-
niyyətinə nail olmağı qarşıya məq-
səd qoyub. Müəssisə rəhbəri Sey-
fəddin Rəhimov onlara göstərilən
dövlət qayğısının bu məsələdə bö-
yük rol oynadığını vurğuladı. O
bildirdi ki, xammalı Belçika, Çe-
xiya, Slovakiya və Almaniya kimi
ölkələrdən gətirilən Naxçıvan pi-
vəsi Avropa mənşəli texnologiya
vasitəsilə istehsal edilir ki, bu da

hazır məhsulun yüksəkkeyfiyyətli
olmasına səbəb olur. Aparılan mar-
ketinq araşdırmalarına görə, “Pres-
tij Naxçıvan Pivəsi” yerli alıcılarla
bərabər, muxtar respublikamıza
gələn turistlərin də həvəslə aldığı
məhsullardandır. Hər bir sahədə
yeni texnologiyanın tətbiqi, son
nəticədə, yüksək keyfiyyət və məh-

suldarlıq deməkdir. Bu müəssisədə
də yenilənməyə göstərilən diqqət öz
bəhrəsini verir. Belə ki, bu il istehsal
xəttində Çexiyanın “CHEOPS” şir-
kətinin istehsalı olan 50 min avro
dəyərində avadanlıqlar alınması
üçün müqavilə bağlanılıb. Yeni
avadanlıq məhsul istehsalını artır-
mağa birbaşa təsir edəcək. Cari

ilin ilk 7 ayı ərzində isə müəssi-
sədə 36 min 578 min dekalitrdən
artıq pivə istehsal olunub ki, bu da
2018-ci ilin müvafiq dövründəki
göstəricidən 10 min 386 dekalitr
çox deməkdir. Şübhəsiz, isti yay
günlərində sərin içkilərə tələbatın
70-80 faizədək artdığı bir dövrdə
daha çox məhsul istehsal olunub

satışa göndərilməsi müəssisənin
rəqabət qabiliyyətinin artmasını
sübut edən əsas amillərdəndir. 
    “Prestij Naxçıvan Pivəsi” MMC,
həmçinin muxtar respublikamızda
və ölkəmizin digər yerlərində həvəslə
alınan “Darıdağ” mineral suyunun
da istehsalı ilə məşğuldur. Culfa ra-
yonunun Gülüstan kəndində yerləşən
mineral sular sexində qablaşdırılan
“Darıdağ” təbii mineral müalicəvi
süfrə suyuna muxtar respublikamız
ilə yanaşı, ölkəmizin digər yerlərində
də tələbat vardır. Belə ki, ilin əvvə-
lindən burada 18 min dekalitrdən
artıq həcmdə mineral su müxtəlif
həcmli taralarda qablaşdırılıb.
    Hər il olduğu kimi, bu il də
müəssisə uğurlu fəaliyyətini davam
etdirir. Dövlətimizin sahibkarlığın
inkişafına verdiyi dəstəkdən bəhrə-
lənən bu müəssisə öz işinin həcmini
genişləndirməklə muxtar respubli-
kamızın sosial-iqtisadi inkişafına
daha çox töhfə verməyə çalışır. 

- Əli CABBAROV

“Prestij Naxçıvan Pivəsi” Məhdud Məsuliyyətli 
Cəmiyyətində istehsalın həcmi artırılır

    Ta qədimdən Azərbaycan ailəsinin
ən ali və müqəddəs dəyərlərindən
biri də ata-anaya hörmət, ağsaqqala,
ağbirçəyə dərin ehtiram olub. Mü-
qəddəs dinimiz  də köməyə ehtiyacı
olan yaşlılara və ahıllara qayğı
göstərməyi tövsiyə edib. Ulu əc-
dadlarımızın bu adətinin zamanın
sınağından çıxaraq bizim dövrü-
müzədək gəlib çatması və bu
gün də muxtar respublika-
mızda bu dəyərlərin yüksək
səviyyədə yaşadılması sevin-
dirici və qürurvericidir.
    Məlum olduğu kimi,
Naxçıvan Muxtar Respubli-
kası Əmək və Əhalinin Sosial
Müdafiəsi Nazirliyinin və

Gənclər Fondunun birgə təşkilatçılığı
ilə Sosial Könüllülük Akademiyası
yaradılıb. Akademiyanın yaradıl-
masında əsas məqsəd könüllülük
fəaliyyətinin ictimai, sosial və tər-
biyəvi əhəmiyyətinin təşviqi, bu
prosesə  gənclərin qoşulmasının tə-
min edilməsi, sosial sahədə çalışacaq
könüllülərin yetişdirilməsi və gələ-
cəkdə onların dövlət qurumlarında
işlə təmin olunmasından ibarətdir.
    Artıq müvafiq təlim-tədris pro-
seslərini keçən akademiyanın ilk
məzunlarının nazirlik tərəfindən
təşkil edilən tədbirlərdə iştirakı tə-
min edilir və onlar  sosial sahədə
həyata keçirilən xidmətlərlə yaxın-
dan tanış olurlar. Sosial könüllülərin
iştirak etdiyi tədbirlər sırasında  kö-
məyə ehtiyacı olan tənha ahılların
evlərinə  hər həftə təşkil edilən və
artıq ənənə halını almış  ziyarətləri
xüsusi qeyd etmək olar. Biz də
yaxın günlərdə bu nəcib əməl sahibi
olan gənclərimizlə birlikdə Naxçı-
van şəhərində yaşayan ahıl Kamil
Babayevi ziyarət etdik və onunla,
həmçinin sosial könüllülərlə həm-
söhbət olduq.
    Kamil Babayevin dedikləri:
    – Üç övlad böyüdüb boya-başa
çatdırmışam. Şükür Tanrıya, nəvə-
lərim də var. Oğlum və qızım   xa-
ricdə yaşayır. İllərdir, ömür-gün yol-
daşımı itirmişəm. Köməyə ehtiyacım
var. Nə yaxşı ki belə gözəl yurdu-
muz, yuvamız, sakitliyimiz, hər bir
sakininə öz ailə üzvü kimi qayğı ilə
yanaşan dövlət rəhbərimiz var.
    Bu gün mən və mənim kimi on-
larla ahıl, köməyə ehtiyacı olan
tənha insanlar dövlətin qayğısının
əhatəsindədir. Gənclərin məni zi-
yarət etməyi sevincimə səbəb  olur.
Yetişməkdə olan gənc nəslin belə
layihələrə cəlb olunması çox gözəl
addımdır. Onlarla həmsöhbət olanda
qəlbim sakitlik tapır. Mən göstərilən
diqqət və qayğıya görə dövlətimizə
minnətdaram.
    Sosial könüllülərin ahıla göstər-
dikləri xidmətlərlə tanış olduqdan,
yaşayış sahəsində təmizlik və abad-

lıq işləri aparıldıqdan sonra onlardan
bir neçəsinin də bu tədbirlər haq-
qında fikirlərini öyrəndik.
    Aysun Hüseynzadə – Naxçıvan
Dövlət Universitetinin Sosial ida-
rəetmə və hüquq fakültəsinin üçüncü
kurs tələbəsi:
    – Hər bir azərbaycanlı gənc vali-
deynlərinin hörmətini saxlamağı, ic-

timai yerlərdə yaşlı nəslin
təmsilçilərinə kömək göstər-
məyi, onlara yol verməyi
özünə mənəvi borc bilir. Bu
gün biz də buraya öz mənəvi
borcumuzu  yerinə yetirməyə,
həm də ağsaqqal Kamil ba-
banın nəsihətlərini dinləməyə
gəlmişik. Bir gənc kimi döv-

lətimiz tərəfindən ahıl vətəndaşlara
göstərilən xidmətlərdə iştirak et-
məkdən məmnunuq.
    Abbas Əhmədli – Naxçıvan Döv-
lət Universitetinin Sosial idarəetmə
və hüquq fakültəsinin ikinci kurs
tələbəsi:– Bu layihə haqqında eşi-
dəndə çox sevindim. Çünki ailə-
mizdəki böyüklərlə yanaşı, tanıma-
dığım və köməyə ehtiyacı olan in-
sanların da yanında olmaq, onların
bir gününün xoş keçməsinin sə-
bəbkarına çevrilmək qədər gözəl
heç nə ola bilməz. Yaşlı nəslə, xü-
susən də ahıllara, ağsaqqallara dayaq
durmaq, onlara köməklik göstərmək
hər birimizin borcudur.
    Afət Rəsulova – Naxçıvan Dövlət
Universitetinin Fizika-riyaziyyat fa-
kültəsinin üçüncü kurs tələbəsi: 
    – Hər bir xalqın əsrlərboyu for-
malaşan özünəməxsus adət-ənənələri,
milli-mənəvi, əxlaqi dəyərlər sistemi
vardır. Böyüklərə hörmət göstərmə-
liyik ki, bizdən sonra gələn nəslin
nümayəndələri də bizim hörmətimizi
saxlasınlar. Bu baxımdan sosial kö-
nüllülər olaraq üzərimizə müəyyən
vəzifələr düşür və biz də əlimizdən
gələni etməyə çalışırıq.
    Onu da bildirək ki, muxtar res-
publikanın bütün şəhər və rayon-
larında tənha ahılları ziyarət edən
sosial könüllülər Şahbuz rayonun-
da yerləşən Ahıllar Evinə də ge-
dərək oranın sakinlərinin yaşayış
şəraiti ilə tanış olub, onlara gös-
tərilən səyyar tibbi xidmətdə iştirak
ediblər.
    Şahidi olduğum mənzərə, bu
evdə bir neçə saat ərzində yaşa-
dıqlarım müqəddəs bir ocağı ziyarət
etdiyimdə duyduğum rahatlığa bə-
rabər idi. Çünki belə əməllər də
müqəddəsdir. Dünyada elə dəyərlər
var ki, onu nə pul, nə vəzifə, nə
də ki qorxu ilə əldə etmək olar.
Bu, mərhəmət və xeyirxahlıq hissi,
kiməsə kömək etmək, onun dərdinə
şərik olmaqdır. Sevindirici haldır
ki, muxtar respublika gəncləri bu
dəyərlərə  sahibdirlər.  

- Ramiyyə ƏKBƏROVA

“Sosial könüllülər” layihəsi milli 
dəyərlərimizin yaşadılmasına xidmət edir

    Naxçıvan Muxtar Respublikası
Ali Məclisinin Sədri yanında Bilik
Fondunun təşkilatçılığı ilə Ağbulaq
İstirahət Mərkəzində məktəblilərin
yay tətilini mənalı keçirmələri üçün
“Yay məktəbi” təşkil olunub. “Yay
məktəbi” hər il olduğu kimi, bu il
də şagirdlər tərəfindən rəğbətlə
qarşılanıb.
    İstirahət zamanı maarifləndirici
tədbirlər, kino və sənədli filmlərin
nümayişi, müxtəlif idman, bilik ya-
rışları, rəsm müsabiqəsi, “Oxunması
zəruri olan kitabların Siyahısı”na
daxil olan ədəbiyyat nümunələrinin

mütaliə və müzakirələrinin təşkili,
“Tariximiz-irsimiz” mövzusunda
diskussiya, muxtar respublikamızın
əsrarəngiz təbiətini və ekoloji bi-
likləri artırmaq üçün müxtəlif gə-
zintilər həyata keçirilir. 
    Şagirdlərin “Yay məktəbi”nin
yekununa həsr olunmuş tədbirdə
iştirak edən Naxçıvan Muxtar Res-
publikası Təhsil nazirinin müavini
Heyran Əhmədova doğma diyarı-
mızda təhsilə göstərilən dövlət qay-
ğısından danışıb.

Naxçıvan Muxtar Respublikası 
Təhsil Nazirliyinin mətbuat xidməti

Ağbulaq İstirahət Mərkəzində “Yay məktəbi”

    Tələbəlik gəncliyin ən gözəl ça-
ğıdır. Odur ki, orta məktəbin son
siniflərində təhsil alanların hər biri
bu adı qazanmağa cəhd göstərir.
Belə gənclərdən biri də Şahbuz
şəhər tam orta məktəbini “Qızıl”
medalla bitirən Kamil Əliyevdir.
Arzusuna çatmaq, tələbə adını qa-

zanmaq, qaliblər
sırasında olmaq
üçün yuxusuz
gecələr keçirən
Kamil qəbul im-
tahanlarını uğur-
la verib, üçüncü
qrup üzrə 605

bal toplayıb. O, orta məktəb illərində
elmlərə marağı, davranışı ilə seçilən
şagirdlərdən olub. Tarix fənninə xü-
susi maraq göstərdiyini, bu marağı
müəllimi Rauf Bağırovun yaratdığını
söyləyən Kamil ötən təhsil ilində
həmin fənn üzrə keçirilən olimpia-
dada muxtar respublika üzrə ikinci
yerə çıxıb və “Bürünc” medala layiq
görülüb. Onun dediklərindən:
    – Arzusunda olduğum tələbə adı-
nı qazanmaq üçün yorulmaq bil-
mədən, böyük həvəslə günlərimi
kitab oxumaqla, müəllimlərimin
tapşırıqlarını yerinə yetirməklə,
əlavə vəsaitlərdən istifadə edib çətin
suallara cavab tapmaqla keçirmişəm.
Naxçıvan Dövlət Universitetinin
Hüquqşünaslıq fakültəsinə qəbul
olmuşam. Məqsədim  gələcəkdə
cəmiyyətimizdə hüquqşünas kimi
fəaliyyət göstərməkdir.
    Çəkdiyi zəhmətin şirinliyini da-
dan Kamil onu da  bildirir ki, həya-
tının ən unudulmaz, xoşbəxt anlarını
Naxçıvan Muxtar Respublikası Ali
Məclisi Sədrinin ali məktəblərə qəbul
imtahanlarında yüksək bal toplamış
tələbələrlə görüş zamanı yaşayıb.
Muxtar respublika rəhbərinin “Hər
biriniz müstəqil Azərbaycanın gə-
ləcəyi üçün məsuliyyət daşımalı,
ana dilini və Vətən tarixini dərindən
öyrənməli, milli dəyərlərimizə sahib
çıxmalı, mənsub olduğunuz xalqın
layiqli vətəndaşı olmalısınız” kimi
qiymətli tövsiyələrinə isə daim əməl
etməyə çalışacaq.
    Rayon üzrə ən yüksək bal top-
layanlardan biri də Külüs kənd tam
orta məktəbinin məzunu Aytəkin
Abbaslıdır. Onunla söhbət zamanı
bu gəncin nə
qədər fəal, gö-
zəl nitq qabiliy-
yətinə malik ol-
ması diqqətimi
cəlb etdi. Aytə-
kin ailəsi ilə
bağlı maraqlı
faktlar söylədi. Onun valideynlərinin
hər ikisi tarix müəllimidir. Özündən
böyük qardaşı da Aytəkin kimi
500-dən yuxarı bal toplayaraq ötən
il Naxçıvan Dövlət Universitetinin
İqtisadiyyat fakültəsinə qəbul olub.
Maraqlısı odur ki, Aytəkin də ikinci
qrup üzrə 568 bal toplamaqla bu
seçimi edib. Bir ailədə iki tarixçi
və gələcəyin iki iqtisadçısının ol-
masının maraq doğurduğunu sezən
bu gənc qız deyir: – Valideynlərimiz
bizim həm də müəllimlərimiz olub-
lar. Tarix fənnini çox gözəl öyrən-
mişik. Lakin İqtisadiyyat ixtisasını
indi muxtar respublikamızda bu sa-
hədə kadrlara olan ehtiyacı düşü-
nərəkdən, gələcəkdə diyarımızın
iqtisadiyyatının inkişafı naminə fəa-
liyyət göstərmək üçün seçmişik.

    Baxmayaraq ki, Aytəkin təhsil
alması üçün iqtisadi sahəyə üstünlük
verib, mütaliə etməyi də çox  sev-
diyini, onlarla bədii ədəbiyyat oxu-
duğunu, məktəbdə oxunması zəruri
olan kitabların müzakirələri ilə bağlı
keçirilən tədbirlərdə fəal iştirak et-
diyini söyləyir. Bu gənc qızın qəlbi
həm də Vətən sevgisi ilə doludur.
O, məktəb tapşırıqlarını böyük hə-
vəslə yerinə yetirməsi ilə  bərabər,
Vətənin keşiyində dayanan əsgər-
lərimizə, bu döyüşlərdə şəhid olan
oğullarımıza məhəbbətinin ifadəsi
olaraq Aprel döyüşləri ilə bağlı po-
vest yazıb. Həmin povesti nəzərdən
keçirərkən onun hər bir sətrində bu
məhəbbət duyulur. 
    İndi Aytəkin bir arzu ilə yaşayır.
Həmin povestin kitab şəklində çap
olunması arzusu ilə. Ona tələbəlik
illərində uğurlar və povestinin yaxın
gələcəkdə işıq üzü görməsini arzu
edirik.
    Sabirə Əliyeva Sələsüz kənd
tam orta məktəbinin məzunudur.

III qrup üzrə
566 bal topla-
yıb. Naxçıvan
Dövlət Univer-
sitetinin Xarici
dil (ingilis dili
müəllimliyi) ix-
tisasına qəbul

olub. Onunla söhbət zamanı bu fən-
nə marağının necə yarandığını so-
ruşduqda, ingilis dilini fənn müəllimi
Zərqələm xanımın ona sevdirdiyini
bildirdi. Sonra onda yaranan maraq
bu dil üzərində daha çox çalışma-
sına, uğurlu nəticələr əldə etməsinə
səbəb olub. O, digər fənlərə də eyni
cür – öyrənmək istəyi ilə yanaşıb,
Azərbaycan dili fənni üzrə dəfələrlə
olimpiadalarda iştirak edib. Söhbət
əsnasında Sabirə müəllimlərinin
“Bütün fənləri mənimsəyən əsl
ziyalı ola bilər” kimi tövsiyələrini
xatırlatdı və qazandığı uğura görə
həm müəllimlərinə, həm də vali-
deynlərinə minnətdar olduğunu dedi. 
    Duyğu Ələkbərli isə Yuxarı Qışlaq
kənd tam orta məktəbinin məzunudur.
O, ali məktəb-
lərə qəbul imta-
hanlarında III
qrup üzrə 564
bal toplayıb. Ar-
zusu Naxçıvan
Dövlət Univer-
sitetində Azər-
baycan dili və ədəbiyyatı müəllimliyi
ixtisası üzrə təhsil almaq olub və
arzusuna çatıb. Duyğunun bizimlə
söhbət zamanı söylədiyi maraqlı bir
məqamı vurğulamaq istəyirəm. O
deyir: – Naxçıvan Muxtar Respub-
likası Ali Məclis Sədrinin hər il
muxtar respublikanın ümumtəhsil
məktəblərini bitirərək ali məktəblərə
qəbul imtahanlarında yüksək bal
toplamış tələbələrlə keçirilən görü-
şündə iştirak etmək mənim də çox-
dankı arzum idi. Elə qəbul imta-
hanlarında böyük uğur qazanma sə-
bəblərimdən biri həmin görüşdə
muxtar respublikamızda tikilib isti-
fadəyə verilən müasir məktəblərdə
hər bir şagirdin təhsili üçün hərtərəfli
şərait yaradan, onlara xüsusi qayğı
ilə yanaşan Naxçıvan Muxtar Res-
publikası Ali Məclisinin Sədri cənab
Vasif Talıbovun təbrik etdiyi tələ-
bələrdən biri olmaq istəyim idi. Ar-
zuma çatdığım üçün özümü xoşbəxt
hesab edirəm. Builki görüşdə mən

də iştirak etdim, cənab Sədrimizin
biz gənclərə tövsiyələrini dinlədim.
Bu tövsiyələr  həyatımızın hər anında
bizə lazım olacaq. Cəmiyyətdə hər
hansı mövqeni qazanmaqda bu töv-
siyələr yolumuza işıq salacaq.   
    Duyğu söhbəti zamanı təhsil al-
masında böyük zəhmətləri olan va-
lideynlərinin və müəllimlərinin ad-
larını minnətdarlıqla çəkir, onların
bu fədakarlıqlarını unutmayacağını
söyləyir. Ali məktəbi bitirib təhsil
aldığı kənd məktəbində dərs demək
fikrində olan bu gənc qız müəllim-
lərinin ona göstərdikləri eyni  qayğı
ilə şagirdlərə yanaşacağını bildirir.
     Özünəməxsus təhsil ənənələri
olan, hər tədris ilində ali məktəblərə
qəbulun nəticələri ilə seçilən Şahbuz
şəhər tam orta məktəbinin yüksək
bal toplayan məzunlarından biri də
Emil Qaybalıyevdir. O,  qəbul imta-
hanlarında III qrup üzrə 561 bal top-
layıb,  Naxçıvan
Dövlət Univer-
sitetinin Hüquq-
şünaslıq ixtisa-
sına qəbul olu-
nub. Emil də ali
məktəbə qəbul
olmaq üçün zəh-
mətə qatlaşıb, oxuyub. Müəllimləri
ilə dost olub. Bilmədiyini öyrənib,
onların hər bir tövsiyə və tapşırığına
ciddi əməl edib. Çalışıb ki, məktəbi
uğurla başa vurub müəllim və vali-
deynlərinin etimadını doğrulda bilsin. 
     Çox sevdiyi tarix, ədəbiyyat və
ingilis dili fənlərinə mükəmməl yi-
yələnmək üçün böyük səylə çalışıb.
Emil “Nə üçün hüquqşünas olmaq
istəyirsən?” sualına belə cavab verir: –
Mən həmişə haqqın, ədalətin tərəfində
olmağa çalışıram. Ona görə hüquq-
şünas olmaq istəyirəm ki, xarakte-
rimdə sevdiyim bu keyfiyyətləri gə-
ləcək iş həyatıma da tətbiq edə bilim. 
    Emil həm də idmanı çox sevir.
Təhsil aldığı illərdə məktəbdə ke-
çirilən bütün idman yarışlarında,
muxtar respublika birinciliklərində
iştirak edib və məktəbin adına uğur-
lar gətirib. Ötən dərs ilində Emilin
başçılıq etdiyi komanda “Şahinlər”
hərbi idman oyununda muxtar res-
publika birincisi olub. O, futbolu
daha çox sevir. Deyir ki, Naxçıvanda
müxtəlif komandalarda oynamaq
üçün təkliflər alıb. Təhsili ilə yanaşı,
futbolla da məşğul olacaq.
    Emil Qaybalıyev digər bir arzusu
haqqında da danışdı: – Həmişə tələbə
adını qazanmaqla yanaşı, bir böyük
arzum da olub: Naxçıvan Muxtar
Respublikası Ali Məclisi Sədrinin
yüksək bal toplayan tələbələrlə gö-
rüşündə iştirak etmək. Mən hər il
bu görüşü televiziya vasitəsilə izləyib
həsəd hissi keçirmişəm. Bu gün
özümü xoşbəxt hesab edirəm ki,
mən də növbəti belə bir görüşün iş-
tirakçısı oldum. Bu görüş, bizə ve-
rilən tövsiyələr hər zaman həyatı-
mızda mayak olacaq. 
    Gələcək cəmiyyətimiz bugünkü
gənclərlə bağlıdır. Gəncliyin isə
formalaşdığı ilk ünvan məktəbdir.
Dövlətimizin qayğısı ilə ən müasir
avadanlıqlarla təchiz olunan mək-
təblərimiz isə gənclərin həm təd-
risdə, həm də təlim və tərbiyədə
uğurlar qazanmasına imkan verir.
Tələbə adına layiq görülənlər məhz
buna görə də, ilk növbədə, dövləti-
mizə minnətdardırlar. 

- Mətanət MƏMMƏDOVA

Gənclər uğurları ilə Şahbuz rayonunun təhsil ənənələrini 
davam etdirirlər

    Ötən əsrdə ümummilli liderimiz Heydər Əliyev tərəfindən əsası qoyulan və daim qayğı ilə əhatə olunan
təhsil sistemi bu gün ölkəmizdə, eləcə də muxtar respublikamızda artıq öz bəhrələrini verməkdədir. Uğurları,
yetirmələri  ilə hər zaman Naxçıvan Azərbaycan təhsilinin qüruru olub. Son illər ən ucqar dağ kəndlərimizdəki
müasir standartlara cavab verən məktəblərdən tutmuş şəhər məktəblərinin hər birində ali təhsil ocaqlarına
qəbulun səviyyəsi ildən-ilə yüksəlir. Buna yeni tikilən və hərtərəfli şərait yaradılaraq istifadəyə verilən, maddi-
texniki bazası gücləndirilən, savadlı müəllim kollektivlərinin çalışdığı məktəblərdə təlim-tərbiyə işinin düzgün
təşkili nəticəsində nail olunub. Özünəməxsus təhsil ənənələrinə malik Şahbuz rayonunun builki məzunlarının
uğurları da ürəkaçandır. Rayonun tam orta məktəblərindən 18 məzun 500-700 intervalında bal toplayaraq
müxtəlif ali məktəblərə qəbul olub. Onlar arasında  ən yüksək bal toplayanları siz də tanıyın.

Gəncliyimiz, gələcəyimiz

    Bir aləm var, bir qədər sirli, möcüzəli.
Onun qoynuna sığınır həm canlılar, həm
də cansızlar. Günəş işığıyla, külək mehiylə,
yağış və qar suları ilə qidalanır onlar.
Ora bizim əvvəlimiz, axırımız, sığınacaq
yerimiz. Həm anamız, həm atamız, ora
bizim Vətənimiz, gözəlliklər məskənimiz.
Bizi əhatə edən aləm, bəşər övladının evi.
Onu qoru, zənginləşdir və sev. Əlinlə məhv
etmə, qırma, dağıtma. Qoru sənə hədiyyə
edilən gözəllikləri, qoru köksündə yuva
edən minlərlə bitkiləri, böcəkləri, çiçəkləri,
heyvanları. Texnikanın inkişafı heç də
yanıltmasın səni. Mühafizə et, qiymətli
sərvətlərindən səmərəli istifadə et, qoru
gözəl təbiəti, iqlimi, torpağı, son dərəcə
müxtəlif və rəngarəng olan bitki örtüyünü,

heyvanlar aləmini əhatə edən canlı
muzeyi. Gözəl sənət əsərini duy,
keşiyində dur, ata-babalarımızdan
bizə yadigar qalan təbiət abidələrini
gələcək nəsillərə yadigar qoy!

Düşün, yer üzündəki 11 iqlim nö-
vünün 9-u Vətənimizdədir. Hər bir
iqlim qurşağının süfrəmizə bəxş etdiyi
nemətlərsiz insan həyatı mövcud ola

bilərmi? Son dövrlərdə yaşıllığa verilən
diqqət, parkların, ağaclıqların salınması təq-
dirəlayiq addımdır. Sağlam ətraf mühitdə
yaşamaq hüququ hamının haqqıdır. Ona görə
də təbiətimizin hər bir zərrəsinə doğma mü-
nasibət bəsləməliyik. Bir ağacın budağını
sındırmaq, zibili yerə atmaq yerinə belə
mənfi halların qarşısını almağa çalışmalı və
ekoloji mədəniyyətə sahib olmalıyıq. Xoş
gələcəyimiz naminə  bu gündən başlamalıyıq
təbiəti, planetimizin bitki örtüyünü və canlılar
aləmini qorumağa, bizi əhatə edən son dərəcə
gözəl, zəngin və rəngarəng olan ətraf aləmin
qayğısını çəkməyə. 
    Qoruyaq Yer kürəsini, təbiəti, meşələri,
dağları, çayları, gölləri, dənizləri. Çirklən-
dirməyək... Sabahımız və gələcəyimiz onların

əzəli və əbədi tarazlığından asılıdır. Onun
pozulması fəlakətlə nəticələnə, bütün bəşə-
riyyəti məhv edə bilər. 
    Yer kürəsinin ən qiymətli təbii sərvəti,
planetimizin “ağ ciyərləri” – meşələr yeganə
təbiət kompleksi hesab olunur ki, onlar su,
hava və torpaq kimi biosferanın çox vacib
komponentlərini özündə birləşdirir. Meşələrə
qarşı hücum insana qarşı yönəlmiş ən ağır
müharibə hesab edilir və onun qarşısını da
insan ancaq öz ağlı, zəkası ilə dəf edə bilər.
Mübarizə aparmalıyıq təbiətin nizamını po-
zanlara, onun qədrini bilməyənlərə, korla-
yanlara qarşı.  Ağacları kəsmək yox, onları
böyüdüb, yadigar qoymaq lazımdır. Çox fay-
dalı, çətin olmayan bu işi indi görməliyik.
Əkilən ağacın necə böyüdüyünü, ətrafa kölgə
saldığını, bar verdiyini görəndə, heç şübhəsiz,
siz də sevinəcəksiniz.
    Doğma Vətənimizi sevdiyimiz kimi sevib,
ona olan duyğuları, hissi aşılamalıyıq təbiətə.
Zənginliyi, gözəlliyi, füsunkarlığı Vətənə
məxsus kimi görməliyik. Xeyirxah əməklə
daha da gözəlləşdirməliyik yurdumuzu ki,
onun səfalı qoynunda sağlam, gümrah olub,
uzun ömür sürə bilək. Vətən nemətləri ana

təbiətin zənginlikləri içərisinə daxildir.  Vətən
ana məhəbbəti, ana qayğısı ilə öz təbiətinin
nemətləri ilə bizi yedirir, böyüdür. Vətən,
təbiət və ana! Təbiəti qorusaq, öncə  özümüzü
qorumuş olacağıq, çünki biz onun üzvü, bir
hissəsiyik, onunla vahid harmoniya təşkil
edirik. Məharətlə yaranmış həyat simfoniya-
sının ahəngdarlığı, harmoniyası, daxili səliqəsi
heç yerdə, heç vaxt pozulmamalıdır. 
    Təbiət həm də musiqi mənbəyi, şeir, sənət
əsəri, ilham çeşməsidir. Təbiət saysız-hesabsız
nadir, gözəl abidələrin müəllifidir. Vətəni,
onun əsrarəngiz təbiətini sənətkar – şair,
bəstəkar, rəssam belə, bəzən təsvir etməkdə
aciz qalır.  
    Gəlin təbiətin möcüzələrlə dolu aləminə
bələd olun, onu daxili aləminizdə, xəyalınızda,
hiss və duyğularınızda canlandırın, duyun,
dərk edin və beləliklə də, təbiətin sonsuz
rəngarəngliyinin, füsunkar gözəlliyinin fərqinə
varacaqsınız. Xüsusilə də gənc nəsil doğma
Vətənimizin təbiətini daha dərindən öyrən-
məli, sevməli, qorumalı, onun təbii sərvət-
lərindən daha qənaətcilliklə, daha səmərəli
istifadə etməlidir. Təbiətin ölkəmizə bəxş
etdiyi gözəlliklərə qayğı ilə yanaşmaq, onları
gələcək naminə qorumaq hər birimizin başlıca
vəzifələrindəndir. 

- Güntac ŞAHMƏMMƏDLİ 

Təbiətə qayğı Vətənə sevgi deməkdir
(esse)

     Füzuli rayonunun ərazisi Qarabağ
dağ silsiləsinin cənub-şərq ətəklərindən
Araz çayına qədər maili düzənlik və
alçaq sahələri əhatə edir. Cəbrayıl,
Xocavənd, Ağcabədi, Beyləqan ra-
yonları və Araz çayı boyunca İranla
həmsərhəddir. Əsası 1827-ci ildə qo-
yulan, ilkin adı Qarabulaq olan rayon
böyük Azərbaycan şairi Məhəmməd
Füzulinin anadan olmasının 400 illiyi
şərəfinə Füzuli rayonu adlandırılıb.
Ərazisindəki Qaraköpəktəpədə, Qara -
bulaq kurqanlarında, Günəştəpədə,
Quruçay sahillərində və digər yerlərdə
müxtəlif dövrlərdə tədqiqatlar aparılıb,
Azərbaycan xalqının qədim köklərə
sahib olduğu sübut edilib. 1968-ci
ildə aşkar olunan Azıxantrop adamının
alt çənəsinin sümükləri rayon mər-
kəzindən 15 kilometr aralı məsafədə
yerləşən Azıx mağarasında tapılıb.
Azərbaycan arxeologiya elminin bö-
yük nailiyyətləri olan bu abidə rayon
ərazisində vaxtilə qədim Paleolit döv-
rünün mövcudluğunu aşkarlamaq-
dadır. Bununla yanaşı, Füzuli rayo-
nunda Əcəmi memarlıq məktəbinin
təsiri ilə inşa olunan bir sıra memarlıq
abidələri də var idi. Çox təəssüf ki,
tarixi əhəmiyyət daşıyan bu abidə-
lərimiz erməni vandalizminə məruz
qalıb, məhv edilib, yandırılıb. İşğalçı
ermənilər bununla Azərbaycan ta-
rixini hər vasitə ilə saxtalaşdırmağa,
yaddaşlardan silməyə çalışıblar.
Zəbt edilmiş torpaqlarımızın hər
daşının külə döndərilməsi, viran
edilməsi erməni vandalizminin daha
bir sübutudur.
    Füzuli rayonunun ərazisi təbii sər-
vətləri ilə də seçilir, kənd təsərrüfatı
üçün də olduqca yararlıdır. 
     Cəbrayıl rayonunun ərazisi isə
1050 kvadratkilometrdir. Erməni
işğalı nəticəsində rayonda 72 ümum-
təhsil məktəbi, 8 xəstəxana, 5 məscid,
2 muzey, 129 tarixi abidə, 149 mə-
dəniyyət ocağı düşmən tapdağı altında
qalıb. Cəbrayıldan olan 60 mindən
çox məcburi köçkün respublikamızın
58 rayonunda məskunlaşıb. İşğal
olunmazdan əvvəl rayonda üzümçü-
lük, heyvandarlıq, taxılçılıq, tərəvəz-
çilik, meyvəçilik, baramaçılıq inkişaf
etdirilib. Bu rayonun ərazisi də tari-
xi-memarlıq və dini abidələrlə zən-

gindir. Onlardan  XII əsrə aid məşhur
Xudafərin körpülərini, Sultan Məcid
hamamını, Diri dağındakı Qız qala-
sını, bölgə əhalisinin and yeri olan
Hacı Qaraman ziyarətgahını qeyd
etmək olar. Yeraltı sərvətlərə və ecaz-
kar gözəlliyə malik Cəbrayıl rayonu
təbii ehtiyatlar və faydalı qazıntılarla
da zəngin bir ərazidir. Rayonun Dağ-
tumas kəndində isə “Divlər sarayı”

adlanan mağara təbiət abidəsi kimi
qorunurdu. Cəbrayıl rayonunda res-
publika və rayon əhəmiyyətli 120-dək
tarixi-memarlıq abidəsi, qiymətli ağac
növlərindən ibarət meşələr, qeyri-
adi flora və faunası ilə seçilən Diri-
dağın özünəməxsus təbiət guşələri,
mineral maddələrlə zəngin su mən-
bələri erməni işğalçıları tərəfindən
dağıdılaraq məhv edilib.
     Heç şübhəsiz ki, hər iki rayonun
işğal edilməsi ermənilər üçün böyük
strateji əhəmiyyət daşıyırdı. 1993-cü
ilin avqustunda cəbhənin bütün isti-
qamətlərində əks-hücuma keçən düş-
mənlər Azərbaycanda siyasi haki-
miyyət uğrunda mübarizədən yarar-
lanıb ilk olaraq Füzuli şəhərini işğal
etdilər. Bundan sonra düşmən qüv-
vələri bir neçə istiqamətdə Arazboyu
yaşayış məntəqələrinə doğru irəlilə-
dilər. Məqsəd regionda strateji cə-
hətdən ən əhəmiyyətli, regional kom-
munikasiyaların kəsişdiyi Horadiz
qəsəbəsinin ələ keçirilməsi idi. Ho-
radizin işğalı ilə, eləcə də Əhmədbəyli
kəndi istiqamətində “Dörd yol” deyilən
əraziyə çıxmaqla düşmən o zaman
işğal olunmamış Cəbrayıl, Qubadlı
və Zəngilan rayonlarını faktiki olaraq
blokadaya salırdı. Horadiz qəsəbəsinin
müdafiəsini Sərhəd Qoşunlarının bu-
rada yerləşən komendantlığı təşkil
etmişdi. Bir neçə gün ərzində gedən
gərgin döyüşlərdən sonra qüvvələrin
qeyri-bərabər olması səbəbindən sər-
həd zastavası mövqelərini tərk edərək
geri çəkilir. Ermənilər Horadiz qəsə-
bəsini və İranla sərhəddə yerləşən su
anbarı üzərindəki körpünü tutur. Qə-
səbədəki bütün inzibati və yaşayış
binaları, neft bazası, dəmir yolu vağzalı
yandırılır və qeyd etdiyimiz kimi,
Horadizin işğalı ilə digər rayonlar

faktiki olaraq blokadaya düşür. Araz
boyunca Beyləqana doğru irəliləyən
düşmən qüvvələri Arayatlı, Babı, Əh-
mədalılar, Kərimbəyli, Araz Yağlıvənd
kəndlərini işğal edirlər. 1993-cü il
noyabrın 7-də ermənilər 400 nəfər
canlı qüvvə, 30-a yaxın tank və zirehli
transportyorun iştirakı ilə rayonun ən
böyük yaşayış məntəqəsi olan Böyük
Bəhmənli kəndinə hücuma keçir. Kən-
din bir hissəsini işğal edən düşmən
qüvvələri Azərbaycan Silahlı Qüv-
vələrinin ciddi müqaviməti ilə qarşı-
laşır. Bu kənddə yerləşən sərhəd zas-
tavasının 30 nəfər şəxsi heyəti böyük
qəhrəmanlıq və şücaətlə 2 gün ərzində
düşmənin bütün hücumlarını dəf edir.

Ermənilər xeyli sayda canlı qüvvəsini
bu döyüşlərdə itirir. Sərhədçilər də
bir neçə şəhid verir. İki aya yaxın
müddətdə gedən qanlı döyüşlər zamanı
ermənilər Böyük Bəhmənli kəndinin
bir hissəsini işğal etsələr də, kəndi
tam ələ keçirə bilmirlər. Dekabr ayında
yenidən hücum edən düşmən bu dəfə
Daxili Qoşunların müqaviməti ilə
qarşılaşır. Daxili Qoşunların 5 əsgəri
düşmən tankı ilə qeyri-bərabər dö-
yüşdə geri çəkilməyərək həlak olur.
Düşmən də bir neçə texnikasını itirərək
yenidən geri çəkilir. 1994-cü il yan-
varın 5-dən 6-na keçən gecə Azər-
baycan Silahlı Qüvvələri Araz çayı
boyunca və Əhmədbəyli-Kürdmah-
mudlu-Alxanlı kəndləri istiqamətində
əks-hücuma keçir. İki gün davam
edən döyüşlərdə Azərbaycan Ordusu
Horadiz qəsəbəsini və ətraf kəndləri
düşməndən təmizləyir. Ermənilər bir
neçə yüz nəfər canlı qüvvə itirir. Al-
xanlı istiqamətində hücum edən qüv-
vələrimiz isə Qaraxanbəyli, Qorqan
kəndlərinədək irəliləməyə nail olur.
Bu uğursuzluqdan sonra düşmən atəş-
kəs sazişini imzalamağa məcbur olur
və 1994-cü ilin may ayında Azər-
baycan və Ermənistan arasında atəşkəs
sazişi imzalanır. 
    Bunu da qeyd etmək lazımdır ki,

1988-ci ildən başlayan erməni tə-
cavüzünə qarşı mübarizədə minlərlə
füzulili döyüşüb, yüzlərlə sakin şəhid
olub, yaralanıb, itkin düşüb. Füzuli
Qarabağ müharibəsində ən çox itki
və şəhid verən rayondur. İşğal nəti-
cəsində 1100-dən çox füzulili şəhid
olub, 113 nəfər girov götürülüb,
1450 nəfər müxtəlif dərəcəli xəsarət
alıb. Ermənistan silahlı qüvvələrinin
hərbi təcavüzü nəticəsində 36 min
361 nəfər uşaq zərər çəkib, onlardan
155 nəfəri atasız-anasız qalıb. 
    Erməni təcavüzünə qarşı müba-
rizədə cəbrayıllılar da böyük qəh-
rəmanlıqlar göstəriblər. Bu mübari-
zədə 246 Cəbrayıl sakini şəhid olub,

91 nəfər əsir və itkin düşüb. Həm-
çinin erməni vəhşiliyi 177 nəfəri
ömürlük əlil edib, şəhidlik zirvəsinə
ucalan 6 rayon sakini isə “Azər-
baycanın Milli Qəhrəmanı” adına
layiq görülüb. Hazırda cəbrayıllı
məcburi köçkünlər respublikamızın
58 rayonunda məskunlaşıb.
     Uzun illərdən sonra, 2016-cı ilin
aprelində Azərbaycan Ordusunun
düşmən üzərində növbəti böyük qə-
ləbə qazanması hər bir azərbaycanlıda
fəxarət hissləri yaratdı. Həmin dö-
yüşlərdə ordumuz öz gücünün kiçik
bir hissəsindən istifadə etməklə düş-
məni yerində oturtdu və onlara məğ-
lubiyyətin acısını yaşatdı. 2016-cı il
aprelin 2-də Azərbaycan Silahlı Qüv-
vələrinin əks-həmləsi ilə Lələtəpə
yüksəkliyi, o cümlədən ətraf ərazilər
işğalçılardan təmizləndi. Məlumat
üçün bildirək ki, Lələtəpə Füzuli və
Cəbrayıl rayonlarını nəzarətdə sax-
lamağa imkan verən çox mühüm
strateji əhəmiyyət daşıyan yüksək-
likdir. Erməni hərbçiləri bu yüksək-
liyin verdiyi imkanlardan istifadə
edərək ötən illər ərzində Qazaxlar,
Mirzənağılı və Əhmədalılar kəndlə-
rini, demək olar ki, daim atəş altında
saxlayırdılar. Bu illər ərzində erməni
gülləsindən ölənlər, yaralanan dinc

sakinlər də az olmayıb. Ancaq onlar
bir addım da olsun, geri çəkilməyiblər.
Əksinə, kəndlər bir az da böyüyüb,
yeni fərdi və ictimai binalar tikilib.
     Cəbrayıl rayonunun Cocuq Mər-
canlı kəndi 1994-cü ilin yanvar ayında
ümummilli lider Heydər Əliyevin
rəhbərliyi ilə Azərbaycan Silahlı Qüv-
vələrinin uğurlu Horadiz əməliyyatı
zamanı işğaldan azad edilmişdi. Lakin
Lələtəpə yüksəkliyində Ermənistan
ordusunun mövqe tutması kəndin əra-
zisini faktiki olaraq təhlükə altında
saxlayırdı. Yüksəkliyin azad edilməsi
ermənilərin kəndə, oradakı mövqelə-
rimizə yaratdığı təhlükəni aradan qal-
dırıb. Bundan sonra Azərbaycan Res-
publikasının Prezidenti cənab İlham
Əliyevin  2017-ci il 24 yanvar tarixli

“İşğaldan azad edilmiş Cəbrayıl ra-
yonunun Cocuq Mərcanlı kəndinin
bərpası ilə bağlı tədbirlər haqqında”
Sərəncamı ilə kənddə quruculuq iş-
lərinə başlanılıb və qısa müddətdə
kənd sakinlərinin bura qayıdaraq asa-
yiş içində yaşaması təmin edilib. Co-
cuq Mərcanlının yenidən qurulması,
ermənilərə və onların havadarlarına
bir xəbərdarlıq olmaqla yanaşı, həm
də hazırda işğal altında olan digər
torpaqlarımıza da Böyük Qayıdış
Proqramının başlanğıcı kimi qəbul
edilib. Həmçinin 2018-ci il mayın
20-27-də Əlahiddə Ümumqoşun Or-
dunun əks-həmlə əməliyyatları nəti-
cəsində Şərur rayonunun Günnüt
kəndi və ətrafındakı mühüm strateji
yüksəkliklərin işğaldan azad edilməsi
və nəticədə, 11 min hektara yaxın
ərazinin nəzarət altına alınması onu
göstərdi ki, ordumuz müharibə deyil,
elə kiçikmiqyaslı əməliyyatlarla da
torpaqlarımızı işğaldan azad etməyə
qadirdir. Bu isə o deməkdir ki, döv-
lətimiz təcavüzkar ölkənin işğalçılıq
siyasəti ilə heç vaxt barışmayacaq,
ərazilərinin tapdaq altında qalması
ilə razılaşmayacaq, torpaqlarının azad
edilməsi üçün bütün vasitələrdən is-
tifadə edəcək.

- Səbuhi HƏSƏNOV

Füzuli və Cəbrayıl rayonlarının işğalından 26 il ötür

    Bu gün Azərbaycanın Füzuli və Cəbrayıl rayonlarının erməni silahlı
qüvvələri tərəfindən işğal olunmasından 26 il ötür. Hər iki rayon eyni
tarixdə – 1993-cü il avqustun 23-də işğal edilib və bunun nəticəsində
həmin rayonların yüzlərlə infrastruktur obyektləri, maddi-mədəni abidələri
dağıdılıb, sakinləri ölkəmizin müxtəlif bölgələrində yaşamağa məcbur
olub. Aradan 26 illik bir zaman keçsə də, Vətənimizin bu qədim və
zəngin təbii gözəlliklərə malik bölgələri hələ də düşmən tapdağı altındadır. 


